
Құрметті Асхат Қанатұлы!
Құрметті әріптестер!

Бұл тақырып өте өзекті, өте резонансты, себебі осы екі шақырылымның депутаты болып қызмет жасап жатырмын, бізге келетін сайлаушылар, өзіміз өңірлерге барған уақытта осы сұрақ, осы мәселе алдымыздан шығып тұрады. Көпбалалы аналар немесе осал санаттағы тұрғындардың көтеретін мәселелерінің бірі осы. 
Сонымен қатар бұл мәселеге көптеген ұйымдарды, сарапшыларды, мамандарды, мемлекеттік органдарды біріктіріп, осындай заң жобасын дайындау өте құптарлық іс деп есептеймін. Себебі бұл жерде ең бірінші біздің Қазақстан азаматтарының құқығы тұр. Бір оларды Конституцияға сәйкес тұрғын үймен қамтамасыз етуіміз керек. 
Қандай үлкен мәселелер бар, концептуалды айтсақ. 
Бірінші мәселе – тұрғын үйлерді басқару. Бұл қазір шешімін толық таппаған мәселе. Өткенде, өздеріңіз білесіздер, ОСИ деген форманы қабылдаған кезде көптеген тұрғындардың тарапынан наразылық туындап, тіпті бұрынғы КСК араларында үлкен конфликттер болды. Осы орайда Ақтау бойынша бір мысал айта аламын. Бір үйді ОСИ басқарып алған кезде оларға бұрынғы КСК құжаттарын бермеген, араларында сот процестері болды. Үйді басқару жайына қалды. Олар бір-бірімен келіссөздер жүргізе алмай, келісе алмай, ең соңында үйдің басқару жағдайы қиындап кетті. 
Екінші мәселе – ескі үйлерді жаңалау мен апаттық үйлерді реновация жасау. Өздеріңіз жақсы білесіздер, бізде 50-60 жыл болған үйлер бар. Әр өңірде әртүрлі шешіледі. Мысалы, мен Ақтау қаласының әкімі болған кезде біз 15 авариялық үйді өзіміз инвестор тартып, соның көмегімен шешкенбіз. Кейбір өңірлерде бұл мәселелер әлі күнге дейін шешімін таппай отыр, халық қауіпті үйлерде өмір сүріп жатыр. Бұл үлкен проблема. Ескі үйлерге модернизация жасау, оларды тұрғындардың мойнына іліп қою деген мәселеде кейбір жерлерде дұрыс шешіледі, кейбір жерлерде төлеуге мүмкіндігі жоқ. Себебі ескі үйлерді көбінесе әлеуметтік жағдайы төмен адамдар тұрады. Жағдайы мықты адамдар ондай үйлерде тұрмайды. Біз ол мәселемен айналысқан кезде көргенбіз, мемлекеттен бөлген қаржыны сол үйде тұратын тұрғындар төлей алмай, қиналып, қарызға батып жатады. Ол да бір үлкен, шешімін таппаған мәселе. Бір жағынан, үйді жаңалауымыз керек, ол түсінікті, екінші жағынан, ақшаны қайтару мәселесі де проблема болып жатыр. 
Үшінші мәселе – осал санаттағы тұрғындарды үйлермен қамту. 
Күні кеше арендалық үйлерді жекешелендіруге тиым салдық. Біз батысқа елікпен, солардың моделін алып келеміз, ол Қазақстанда жұмыс жасамай қалады. Біздің ұлтымыз менталитетке сәйкес өзінің үйін бала-шағасына қалдырып кеткісі келеді. Арендалық үй оның жекеменшігі емес. Осындай мәселелер болғаннан кейін бізге көпбалалы аналар, тұрғындар келіп, арендалық үйлерді жекешелендіру мәселесін алдымызға қойған. Сол үйлердің қалған бағасын төлеп, үйді жекешелендіріп алуға дайынбыз дейді. Өсіп келе жатқан бала-шағамыз бар, ұрпақ бар, біз ертең олардың бәрін қайда тастап кетеміз дейді. 
Шынымен, біз Еуропа емеспіз ғой, баласы жоқ кемпір-шал арендаға үй алады да, олар кеткеннен кейін ол үйді басқа үлкен кісілерге береді. Ал бізде менталитет басқа, біздің салт-дәстүріміз басқа. Осыны мына заңдарда ескеруіміз керек. Сондықтан менің айтайын дегенім, мына заң осындай проблемаларды шешу керек. 
Қазір Мәжілісте тұрғын үй саясатына байланысты заң жатыр. Ұсыныс бердік, бұны осы жобаның ішіне де кіргізуіміз керек деп есептеймін. Мысалы, апаттық үйлерде тұратын азаматтар мемлекет қорынан үй алатын болса, оларға үй жекешелендірмейді. Былай қарап отырсаңыз, логика жоқ. Ол азаматтың үйін біз аламыз, оған қордан үй береміз де, оны жекешелендірмейміз. Оның басқа үйі жоқ. Единственное жилище. Біз осы мәселелерді қарауымыз керек. Себебі ол адамдардың кезінде алған үйі, оны жекешелендіріп алды. Апаттық жағдайды ол жасаған жоқ. Оның кінәсі емес деген сияқты. Ал енді мемлекеттен үй алғаннан кейін ол үйді қалай болғанда жекешелендіруге мүмкіндік алу керек. 

